
323 hitz

David Hoyos,  EHUko Ingurumen Ekonomiako irakaslea 

«Erregai fosilen guztiz menpeko gizarte eredua aldatu behar dugu» 

I. Petxarroman 

Euskadiko zor ekologikoa izeneko hitzaldia eman du David Hoyos EHUko irakasleak Ekologistak Martxan taldeak Bilbon zor ekologikoari buruz antolatutako nazioarteko konferentzian. 

Zertarako erabiltzen da zor ekologikoaren kontzeptua? 

Zor ekologikoa da herrialde aberastuek herrialde pobretuekin, mendez mende, pilatu dugun zorra, haien natur baliabideen etengabeko lapurretarengatik, truke harreman guztiz bidegabeengatik eta gure hondakinak botatzeko denon ingurumenaren erabilera esklusiboarengatik. Zor ekologikoaren kontzeptua erabiltzen da kanpoko zorra ezaba dadin eskatzeko. 

Euskal Herriaren zorra, gas kutsagarrien isurketa dela eta, handitzen ari da urtetik urtera. Ikusten al diozu irteerarik? 

Karbonoaren zorra zor ekologikoaren atal bat da. Euskal Herria bezalako herrialde aberastuek Lurrak duen CO2a irensteko ahalmenaz abusatzetik sortzen da. Ez dugu CO2a isurtzeko eskubide gehiago Senegalgo edo Nikaraguako herritarrek baino. Ondorioa argia da: zorrotz gutxitu behar ditugu isurketak, eta, horretarako, erregai fosilen guztiz menpekoa den gizarte eredua aldatu behar dugu. Ez bakarrik zor ekologikoa murrizteko, baizik eta klima aldaketa eteteko ere bai. 

Hartzen ari al dira Euskal Herrian horretarako neurriak? 

Eusko Jaurlaritzako Ingurumen Sailak ahalegin handia egin du joan den astean aurkeztu zen klima aldaketaren aurka borrokatzeko plana aurrera ateratzeko. Hala ere, gainerako sailen parte-hartzea sinbolikoa izaten ari dela uste dut, eta jarraitzen dute iraganeko politikak zuzendu gabe. 

EAEren zor ekologikoa herrialde pobretuekiko BPGren %9,29 da. Egiten ari al da zerbait hori ordaintzen hasteko? 
Ez, jakina. Zeren, lehenik eta behin, zor hori badela onartzen hasi beharko genuke, eta hori ez da egiten. Zor ekologikoak mahai gainean jarri nahi ditu Ipar eta Hegoaren arteko harreman bidegabeak. Kopuruak jartzeak -5.000 milioi euro, EAEren kasuan- balio behar du herritarrak eta politikariak kontzientziatzeko zer-nolako erantzukizuna dugun Hegoaldeko herriek pairatzen duten bizi-baldintzan. 

Iraunkortasunerako trantsizioa egin behar dela diozu. Hasi al gara? 

Zoritxarrez, ez. Oinarrizko bi gauza behar dira horretarako: hazkunde ekonomikoak muga biofisikoak dituela onartzea eta energia berriztagarrietan oinarritutako eredu energetikoa sendotzea. Uste dut oraindik ere hazkunde ekonomikoa ingurumenaren eta gizakien osasunaren gainetik jartzen dela. 

